
SOALAN NO. 8 

PEMBERITAHUAN PERTANYAAN LISAN DEWAN RAKYAT 

MESYUARAT KEDUA, PENGGAL KEDUA 

PARLIMEN KEEMPAT BELAS 

 

PERTANYAAN : JAWAB LISAN 

DARIPADA : TUAN LUKANISMAN BIN AWANG 

SAUNI [ SIBUTI ] 

TARIKH : 18 JULAI 2019 (KHAMIS) 

  

SOALAN NO. 8 

Tuan Lukanisman bin Awang Sauni [ Sibuti ] minta MENTERI 

PEMBANGUNAN WANITA, KELUARGA DAN MASYARAKAT menyatakan 

apakah perancangan Kementerian bagi melihat isu masalah Autisme di 

kawasan luar bandar seperti di rumah panjang dan kampung agar ibu bapa 

mendapat akses kepada khidmat bantuan serta kesedaran autisme di 

kalangan mereka. 

  



SOALAN NO. 8 

2 

 

JAWAPAN 

 

Tuan Yang di-Pertua, 

 

Perancangan dan program pembangunan Orang Kurang Upaya (OKU) di 

Malaysia yang meliputi semua kategori OKU termasuk autisme adalah 

berteraskan kepada Pelan Tindakan Orang Kurang Upaya (PTOKU) 

2016 - 2022. Pelan ini memperuntukkan peranan pelbagai lead agency yang 

bertanggungjawab kepada isu-isu utama OKU seperti kesihatan, pendidikan, 

pekerjaan dan perkhidmatan sosial. Bagi memastikan setiap lead agency 

dapat memenuhi perancangan dan sasaran yang telah diperuntukkan dalam 

pelan, Kementerian ini melaksanakan pemantauan status pencapaian 

program atau tindakan yang telah termaktub dalam pelan secara berkala. 

 

Antara program yang telah dilaksanakan oleh Kementerian ini bagi 

memastikan ibu bapa termasuk yang berada di luar bandar untuk mendapat 

akses kepada khidmat bantuan dan kesedaran mengenai autisme adalah: 

i. Melaksanakan Kempen Pendaftaran Orang Kurang Upaya (OKU) 

oleh Kementerian Pembangunan Wanita, Keluarga dan Masyarakat 

(KPWKM) 

 Kempen pendaftaran OKU dilaksanakan secara berkala pada setiap 

tahun di seluruh negara mengikut negeri atau zon (yang turut melibatkan 

kawasan pedalaman) bagi tujuan seperti berikut: 

a. Merangka program dan aktiviti bersesuaian berdasarkan data 

yang diperolehi seperti program khusus untuk autisme; dan 

b. meningkatkan kesedaran dan kefahaman masyarakat, keluarga 

dan OKU termasuk autisme akan kepentingan pendaftaran 

sebagai OKU. 

Seramai 21,287 kanak-kanak autisme telah berdaftar dengan JKM 

sehingga 31 Disember 2018. 

ii. Menyediakan Perkhidmatan TASKA OKU 

Kerajaan telah menubuhkan enam buah TASKA OKU sebagai projek 

perintis bagi enam kategori kanak-kanak OKU yang merangkumi 

Sindrom Down, Autisme, penglihatan, pendengaran, fizikal dan masalah 

pembelajaran. Taska bagi kanak-kanak OKU Autisme Khas adalah 

Taska Autisme, di Sibu, Sarawak. 

iii. Menawarkan Program Pemulihan Dalam Komuniti (PDK) 

Pada ketika ini terdapat 554 buah PDK di seluruh negara dan 10 peratus 

daripada jumlah PDK di Malaysia terletak di Negeri Sarawak. Seramai 

20,573 OKU sedang menerima perkhidmatan di semua PDK di seluruh 

negara sehingga 31 Disember 2018. 

iv. Penglibatan Pegawai JKM Dalam Program Advokasi 

 Pegawai JKM terlibat sebagai penceramah atau ahli panel dalam 

pelbagai program/majlis anjuran agensi kerajaan dan NGO untuk 

memberi kesedaran mengenai autisme. 

v. Penyebaran Maklumat Autisme Melalui Media Massa 

 JKM sentiasa bekerjasama dengan pihak penyiaran seperti di televisyen 

dan radio dalam penyebaran maklumat berkaitan autisme. Sebagai 

contoh Pegawai JKM menjadi tamu di televisyen seperti Selamat Pagi 

Malaysia, Wanita Hari Ini, dan tamu di radio seperti Radio Nasional, 

IKIM dan sebagainya bagi menyebarkan maklumat dan perkhidmatan 

yang disediakan untuk kesejahteraan OKU. 

 

Buat masa ini, Kementerian mengajar komuniti untuk melihat tanda-tanda 

autisme seperti suka bermain secara bersendirian, hilang tumpuan dan 

kurang mimik muka, tingkah laku yang berulang dan hanya berminat terhadap 

satu atau pun dua perkara sahaja. Dengan adanya program-program 

kesedaran seperti ini, Kementerian percaya permohonan pendaftaran OKU 

akan meningkat.  

PEMBERITAHUAN PERTANYAAN LISAN DEWAN RAKYAT 

MESYUARAT KEDUA, PENGGAL KEDUA 

PARLIMEN KEEMPAT BELAS  

 

PERTANYAAN : JAWAB LISAN 

DARIPADA : DATUK HALIMAH BINTI MOHAMED 

SADIQUE [ KOTA TINGGI ] 

TARIKH : 18 JULAI 2019 (KHAMIS) 

 

SOALAN NO. 12   

Datuk Halimah Binti Mohamed Sadique [ Kota Tinggi ] minta 

MENTERI PEMBANGUNAN WANITA, KELUARGA DAN 

MASYARAKAT menyatakan adakah Kementerian berhasrat untuk 

memainkan peranan yang lebih proaktif lagi dalam memberikan 

pendedahan awal kepada ibu bapa, guru, pendidik dan masyarakat 

tentang bagaimana mengelakkan daripada berlakunya kejadian 

jenayah seksual terhadap kanak-kanak. 

JAWAPAN 

 

Tuan Yang di-Pertua, 

 

Kementerian kini mahu lebih meneroka kaedah yang lebih kreatif dan 

mempelbagaikan lagi usaha untuk menangani jenayah seksual terhadap 

kanak-kanak.  

 

Kementerian baharu sahaja memperkenalkan Sistem Semakan Pesalah 

Jenayah Seksual Terhadap Kanak-Kanak yang telah berkuat kuasa mulai 

April tahun ini. Sistem semakan secara percuma ini boleh dilakukan oleh ibu 

bapa, penjaga atau individu dan agensi yang akan mengambil kakitangan 

dalam sektor pekerjaan yang melibatkan kanak-kanak seterusnya dapat 

memberi pendedahan awal kepada mereka mengenai risiko kemungkinan 

berlakunya jenayah seksual terhadap kanak-kanak. 

 

Kementerian juga telah melancarkan lima video berbentuk iklan yang akan 

dipaparkan apabila kanak-kanak (di bawah umur pra sekolah dua hingga 

empat tahun) mula melayari YoutubeKids. Setiap satu video tersebut yang 

berdurasi lebih kurang dua minit akan memberi kefahaman kepada kanak-

kanak apakah sentuhan selamat (safe touch) dan sentuhan tidak selamat 

(bad touch) yang boleh membantu mereka mengelakkan diri dari menjadi 

mangsa. Video ini akan mendidik kanak-kanak untuk bertindak jika ada 

perbuatan yang berbentuk gangguan seksual terhadap mereka. 

 

Selain itu, kajian Faktor Risiko dan Pelindung Terhadap Tingkah Laku 

Seksual Remaja oleh Lembaga Penduduk dan Pembangunan Keluarga 

Negara (LPPKN) mendapati faktor risiko kepada tingkah laku seksual remaja 

adalah seperti berikut: 

1. Remaja lebih berusia (19-24 tahun) dan di luar institusi pengajian lebih 

terdedah kepada tingkah laku seksual ; 

2. Remaja yang tidak tinggal bersama keluarga dan mempunyai struktur 

keluarga tidak lengkap juga lebih berisiko terdedah kepada tingkah 

laku seksual; 

3. Remaja mengamalkan gaya hidup berisiko dan terlibat dalam 

penyalahgunaan dadah; 

4. Remaja yang telah terlibat dalam salah laku seksual sebelum ini; dan 

5. Remaja yang kurang berintegriti dan tidak berminat ke sekolah. 

 

Modul Pendidikan Keselamatan Keluarga dan Anak (PEKA) merupakan satu 

usaha dan sokongan kepada Akta Kanak-Kanak (Pindaan) 2016, di mana 

kesedaran ibu bapa dan penjaga perlu ditingkatkan dalam menangani isu 

pengabaian, kecuaian dan penderaan kanak-kanak. Pelaksanaan Program 

PEKA juga dilihat sebagai inisiatif dan strategi terancang dalam usaha 

memperkukuh institusi keluarga.  

 

Perlaksanaan program PEKA melibatkan ibu bapa di peringkat komuniti 

bersama Jabatan Kemajuan Masyarakat (KEMAS), Jabatan Perpaduan dan 

Integrasi Nasional (JPNIN), Persatuan Pengasuh Berdaftar Malaysia 

(PPBM) dan Perkumpulan Wanita (PEWANI). Modul PEKA yang telah 

dibangunkan pada tahun 2017 dan sehingga April 2019, sebanyak 286 

program telah dilaksanakan dengan penglibatan peserta seramai 8,186 

orang peserta. Pada tahun 2019, Modul PEKA akan diperluaskan sebanyak 

100 program lagi kepada kumpulan sasar. 

 

Bersesuaian dengan Pelan Tindakan Perlindungan Kanak-Kanak Dalam 

Dunia Siber, LPPKN telah mempertingkatkan kerjasama dengan NGO yang 

mempunyai modul latihan berkaitan pornografi dan jenayah seksual 

terhadap kanak-kanak seperti Pertubuhan IKRAM Malaysia melalui modul 

Malaysia Against Pornography dan Persatuan WADAH Pencerdasan Umat 

Malaysia melalui modul Sekeluarga Tolak Pornografi (STOP).  

 

Kementerian juga telah memanjangkan kerjasama ini melibatkan agensi 

Kerajaan seperti Suruhanjaya Komunikasi dan Multimedia Malaysia 

(SKMM),Polis Diraja Malaysia (PDRM) serta pelbagai NGO lain seperti 

Cyber Security dalam penganjuran Forum ‘Keibubapaan Di Alam Siber’ pada 

3 November 2018 bersempena sambutan Bulan Keluarga Kebangsaan. 

Melalui kerjasama ini, pendidikan berkaitan pencegahan bahan pornografi 

dan keselamatan kanak-kanak di alam siber disebarkan kepada umum 

melalui bengkel latihan modul kepada ibu bapa, guru, pendidik dan 

masyarakat melalui kerjasama dengan NGO tersebut. 

 

Kementerian meneruskan usaha ini dengan penganjuran Forum ‘Digital 

Parenting and Child Online Protection’ dengan kerjasama UNICEF pada 

20 Jun 2019. Topik berkaitan keselamatan kanak-kanak di alam siber, 

jenayah seksual kanak-kanak akan terus dibincangkan dalam Forum 

Keibubapaan Kreatif Mendepani Cabaran Alaf Baru pada 13 Julai 2019 serta 

forum kekeluargaan yang akan diadakan LPPKN dan kerjasama NGO pada 

2 November 2019 dan 16 November bersempena keluarga kebangsaan 

tahun 2019. 

 

Modul Sexual Reproductive Health for Boys (SRH 4Boys) diperluaskan pada 

tahun 2019 kepada 180 peserta meliputi 5 sekolah sukan di seluruh negara 

sepanjang Julai 2019. 

PEMBERITAHUAN PERTANYAAN LISAN DEWAN RAKYAT 

MESYUARAT KEDUA, PENGGAL KEDUA 

PARLIMEN KEEMPAT BELAS 

 

PERTANYAAN : JAWAB LISAN 

DARIPADA : DATO' SRI AZALINA OTHMAN SAID 

[ PENGERANG ] 

TARIKH : 18 JULAI 2019 (KHAMIS) 

 

SOALAN NO. 20 

  

Dato' Sri Azalina Othman Said [Pengerang] minta MENTERI 

PEMBANGUNAN WANITA, KELUARGA DAN MASYARAKAT 

menyatakan status dan bilakah Kementerian akan membuat pindaan 

menetapkan had umur perkahwinan bagi bukan Islam dan Islam, lelaki 

serta perempuan kepada 18 tahun di Malaysia seperti mana komitmen 

Kerajaan yang diputuskan dalam Mesyuarat Menteri Besar dan Ketua 

Menteri pada Oktober 2018. 

JAWAPAN 

 

Tuan Yang di-Pertua, 

 

Dalam usaha Kerajaan menangani isu perkahwinan bawah umur, 

Kerajaan telah mengadakan beberapa siri sesi konsultasi dan 

perbincangan dengan pelbagai pihak seperti Kementerian/jabatan 

Kerajaan, ahli akademik, pakar hak asasi kanak-kanak, NGO, agamawan 

dan wakil Kerajaan negeri Sabah dan Sarawak.  

 

Bagi mengawal permohonan perkahwinan bawah umur orang Islam, 

Jabatan Kehakiman Syariah (JKSM) telah mewujudkan Prosedur Operasi 

Standard (SOP) Permohonan Kebenaran Nikah Bawah Umur sebagai 

panduan kepada Mahkamah Syariah seluruh Malaysia. SOP tersebut 

telah dibuat edaran secara rasmi kepada semua Jabatan Kehakiman 

Syariah Negeri (JKSN)/Mahkamah Syariah Negeri melalui edaran surat 

pekeliling Ketua Pengarah/Ketua Hakim Syarie JKSM bertarikh 

15 Oktober 2018. 

 

Berdasarkan makluman yang diterima daripada Jabatan Kemajuan Islam 

Malaysia (JAKIM), satu draf pindaan Akta Undang-Undang Keluarga 

Islam 1984 [Akta 303] sedang disediakan dengan meminda umur 

minimum perkahwinan kepada 18 tahun bagi perempuan serta dengan 

menjadikan tatacara-tatacara permohonan kebenaran untuk berkahwin di 

bawah had umur minimum sebahagian daripada pindaan Akta 303. Pada 

masa ini, sesi perbincangan dan libat urus bersama agensi-agensi masih 

diteruskan bagi memastikan pindaan yang dicadangkan adalah 

komprehensif dan dapat dikuatkuasakan secara berkesan kelak. Selain 

daripada itu, cadangan pindaan tersebut akan dibentangkan kepada 

negeri-negeri melalui Majlis Dialog dan Persidangan Penyelarasan 

Undang-Undang Syarak dan Sivil bagi mendapatkan pandangan dan 

maklum balas. Pindaan Akta ini akan dibentangkan di Parlimen setelah 

sesi rundingan dengan negeri-negeri dan pemegang taruh selesai 

dijalankan dan setelah draf pindaan dimuktamadkan oleh Jawatankuasa 

Teknikal Undang-Undang Syarak dan Sivil. 

Tuan Yang di-Pertua, 

 

Bagi perkahwinan orang bukan Islam pula, penelitian terperinci telah 

dibuat oleh Kementerian Dalam Negeri (KDN) terhadap cadangan 

pindaan Akta Membaharui Undang-Undang (Perkahwinan dan 

Perceraian) 1976 [Akta 164] bagi menaikkan had umur pendaftaran 

perkahwinan kepada 18 tahun. Pihak KDN mendapati bahawa tiada 

keperluan untuk meminda peruntukan berkaitan had umur pendaftaran 

perkahwinan di bawah Akta 164 kerana telah diperuntukkan dengan jelas 

had umur minimum pendaftaran perkahwinan bagi lelaki dan wanita iaitu 

18 tahun. Pengecualian hanya diberi kepada wanita berumur 16 dan 17 

tahun yang mendapat kebenaran daripada Ketua Menteri/Menteri Besar. 

Pengecualian ini walau bagaimanapun, akan ditangani melalui 

mekanisme kawalan yang akan dilaksanakan melalui penambahbaikan 

prosedur operasi standard (SOP) permohonan perkahwinan bawah umur.  

 

Tuan Yang di-Pertua, 

 

Sehubungan itu, saya ingin menyeru Ahli-Ahli Yang Berhormat supaya 

menyokong usaha Kerajaan ini agar kanak-kanak di Malaysia tidak lagi 

berkahwin pada usia muda dan potensi mereka dapat dikembangkan 

dengan sepenuhnya. Dengan ini, mereka juga dapat membuat pilihan 

yang lebih baik dalam hidup mereka nanti. 

PEMBERITAHUAN PERTANYAAN LISAN DEWAN RAKYAT 

MESYUARAT KEDUA, PENGGAL KEDUA 

PARLIMEN KEEMPAT BELAS 

 

PERTANYAAN : JAWAB LISAN 

DARIPADA : TUAN CHOW KON YEOW [ TANJONG ] 

TARIKH  : 18 JULAI 2019 (KHAMIS) 

 

SOALAN NO. 25 

Tuan Chow Kon Yeow [ Tanjong ] minta MENTERI PEMBANGUNAN 

WANITA, KELUARGA DAN MASYARAKAT menyatakan adakah 

Kementerian bercadang mewujudkan sebuah agensi pemantau khas bagi 

pendidikan awal, latihan kepada golongan pendidik dan penjagaan 

kanak-kanak seawal sebelum setahun hingga enam tahun meliputi 

semua aspek. Jika tidak, apakah pendekatan yang diambil pihak 

Kementerian. 

JAWAPAN 

 

Tuan Yang Di Pertua, 

 

Kementerian bersetuju bahawa pendidikan awal kanak-kanak penting 

dalam mengembangkan potensi dan bakat mereka seawal usia. Di 

Malaysia, pendidikan awal kanak-kanak dikawal selia oleh beberapa 

kementerian, agensi kerajaan dan bukan kerajaan serta dikuatkuasakan 

oleh akta yang berbeza. Oleh yang demikian, pendaftaran, 

penguatkuasaan dan pemantauan menjadi isu utama dalam Pendidikan 

Awal Kanak-kanak di Malaysia selain isu pengasuh yang kurang terlatih.  

 

Kerajaan melalui keputusan Jemaah Menteri telah bersetuju untuk 

menubuhkan Jawatankuasa Khas Kawal Selia Institusi Pendidikan Awal 

Kanak-kanak di Malaysia pada tahun 2016. Jawatankuasa ini diberi  

kuasa untuk mengawal selia, menyelaras dan mengumpul maklumat 

berkaitan institusi pendidikan awal kanak-kanak di Malaysia dan merintis 

penubuhan badan khas yang mempunyai kuasa eksekutif untuk 

memantau pelaksanaan pendidikan awal kanak-kanak di Malaysia. 

Melihat kepada senario pendidikan awal kanak-kanak ini, Kerajaan telah 

bersetuju untuk mengaktifkan semula Jawatankuasa Khas ini yang hanya 

bersidang pertama kalinya pada tahun 2017 kerana berpandangan 

Jawatankuasa ini masih releven dan boleh dijadikan platform terbaik 

untuk membincangkan mengenai isu, cabaran dan way forward yang 

boleh dilaksanakan bersama oleh pelbagai agensi dalam memastikan 

pendidikan awal kanak-kanak yang ditawarkan adalah berkualiti dan 

mampu diperolehi oleh semua.  

 

Buat masa sekarang, Kementerian sebagai peneraju kepada pengasuhan 

dan pendidikan awal kanak-kanak di bawah usia empat tahun telah 

melaksanakan beberapa sesi libat urus dengan pihak–pihak 

berkepentingan seperti Kementerian Pendidikan Malaysia (KPM), 

Kementerian Perumahan dan Kerajaan Tempatan (KPKT), Kementerian 

Pembangunan Luar Bandar (KPLB), KEMAS, Jabatan Perpaduan dan 

JAKIM dalam usaha meneliti penambahbaikan yang boleh dilaksanakan 

bersama dalam memastikan kepentingan kanak-kanak di bawah usia 

enam tahun terjaga terutamanya berkaitan dengan pendidikan awal 

kanak-kanak.  

PEMBERITAHUAN PERTANYAAN LISAN DEWAN RAKYAT 

MESYUARAT KEDUA, PENGGAL KEDUA 

PARLIMEN KEEMPAT BELAS 

 

PERTANYAAN : LISAN 

DARIPADA : DATUK HAJI HASANUDDIN BIN MOHD 

YUNUS [ HULU LANGAT ] 

TARIKH : 18 JULAI 2019 (KHAMIS) 

 

SOALAN NO. 41 

Datuk Haji Hasanuddin bin Mohd Yunus [ Hulu Langat ] minta 

MENTERI PEMBANGUNAN WANITA, KELUARGA DAN 

MASYARAKAT menyatakan apakah Kementerian akan 

mempertimbangkan elaun khas RM100 kepada kakitangan bukan 

pengurusan dan profesional Jabatan Kebajikan Masyarakat (JKM) 

daripada Skim "S" yang pernah dicadangkan oleh BN dahulu namun tidak 

dilaksanakan memandangkan bebanan tugas yang digalas oleh JKM 

semakin meningkat dalam membantu kebajikan rakyat di akar umbi. 

JAWAPAN 

 

Tuan Yang di-Pertua, 

 

Kementerian tidak pernah diminta untuk menimbangkan cadangan 

pemberian elaun khas sebanyak RM100 kepada Kumpulan Pelaksana 

dari Skim S. Sehubungan itu, adalah tidak benar bahawa ia tidak 

dilaksanakan. 

 

Beban tugas anggota perkhidmatan awam di JKM adalah setara dan tidak 

tertumpu hanya kepada kumpulan pelaksana dari skim S sahaja berikutan 

peningkatan bilangan penghuni dan pelanggan perkhidmatan kebajikan. 

Penambahan beban yang mendadak berlaku disebabkan oleh 

keprihatinan masyarakat terhadap isu-isu sosial dan kebajikan. Tugas di 

JKM tidak hanya disempurnakan oleh satu skim sahaja. Pelaksanaan 

sesuatu urusan bantuan melibatkan kerjasama dan tindakan daripada 

kumpulan pelaksana dari Skim W, N, U dan H. Pemberian elaun khas 

terbabit perlu mengambil kira peranan kumpulan pelaksana dari skim lain 

yang turut terlibat serta kemampuan kewangan negara. 

PEMBERITAHUAN PERTANYAAN LISAN DEWAN RAKYAT 

MESYUARAT KEDUA, PENGGAL KEDUA 

PARLIMEN KEEMPAT BELAS  

 

PERTANYAAN  : JAWAB LISAN 

DARIPADA  : PUAN JUNE LEOW HSIAD HUI 

   [ HULU SELANGOR ] 

TARIKH   : 18 JULAI 2019 (KHAMIS) 

 

SOALAN NO. 58 

Puan June Leow Hsiad Hui [ Hulu Selangor ] minta MENTERI 

PEMBANGUNAN WANITA, KELUARGA DAN MASYARAKAT 

menyatakan inisiatif-inisiatif baharu Kementerian bagi melindungi 

kebajikan warga emas dan pesakit terlantar. 

JAWAPAN 

 

Tuan Yang di-Pertua, 

 

Kementerian menerusi Jabatan Kebajikan Masyarakat (JKM) 

menawarkan perkhidmatan sokongan, sosial dan kebajikan kepada 

warga emas. Perkhidmatan sedia ada yang disediakan oleh KPWKM 

adalah seperti berikut:  

1) Bantuan Orang Tua (BOT) 

BOT merupakan bantuan kewangan yang diberi kepada kepada 

warga emas berumur 60 tahun ke atas yang tidak mempunyai mata 

pencarian tertentu untuk menyara kehidupannya dan jika mempunyai 

keluarga, keluarga tidak berkemampuan untuk menyara hidupnya. 

Bagi tahun 2018, JKM telah menyalurkan BOT kepada 139,673 orang 

warga emas yang melibatkan peruntukan kewangan sebanyak 

RM557,394,800. 

2) Rumah Seri Kenangan (RSK)  

RSK disediakan kepada warga emas daif yang memerlukan 

penjagaan dan perlindungan demi menjamin kesejahteraan dan kualiti 

hidup mereka. Terdapat sembilan buah RSK di seluruh Malaysia. 

Sehingga Disember 2018, seramai 1,452 warga emas tinggal di RSK. 

3) Rumah Ehsan (RE) 

RE disediakan untuk warga emas yang sakit dan uzur bagi memberi 

penjagaan, rawatan dan perlindungan dalam suasana yang selesa 

dan tenteram. Sehingga Disember 2018, seramai 207 warga emas 

tinggal di RE. 

4) Pusat Aktiviti Warga Emas (PAWE) 

PAWE merupakan satu perkhidmatan bercorak pendampingan sosial 

dan pembangunan kepada warga emas yang melibatkan kerjasama 

strategik antara Kementerian dengan agensi Kerajaan yang lain serta 

pertubuhan bukan Kerajaan. PAWE disasarkan kepada warga emas 

berumur  60 tahun ke atas dan sihat serta dapat menguruskan diri. 

Kini sebanyak 88 PAWE telah diwujudkan di seluruh Malaysia. 

5) Program Khidmat Bantu di Rumah (Home Help Services) 

Kementerian juga telah melaksanakan program Khidmat Bantu di 

Rumah atau Home Help Services yang bercorak reaching out kepada 

warga emas. Hingga Disember 2018, terdapat seramai 2,562 

sukarelawan yang telah memberi Khidmat Bantu di Rumah kepada 

seramai 7,135 warga emas. 

 

Bagi mendepani cabaran negara tua menjelang 2030, Kerajaan melalui 

Kementerian ini juga telah merangka beberapa inisiatif baharu bertujuan 

menjaga kebajikan dan kesejahteraan warga emas seperti berikut: 

1) Program Penggalakkan Pekerjaan Kepada Warga Emas 

Bagi menggalakkan peluang pekerjaan bagi golongan berumur 60 

tahun ke atas, caruman mandatori KWSP bagi majikan telah 

dikurangkan daripada enam peratus kepada empat peratus mulai 

1 Januari 2019. Manakala bagi golongan pekerja ini pula tidak perlu 

mencarum, maka pendapatan boleh guna mereka akan meningkat.  

Potongan cukai tambahan juga diberikan kepada majikan ke atas 

perbelanjaan penggajian golongan ini dengan had jumlah saraan 

sebanyak RM4,000 sebulan. Langkah ini adalah bagi menggalakkan 

syarikat mengambil semula golongan ini, terutamanya B40 untuk terus 

bekerja.   

2) Rang Undang-undang (RUU) Warga Emas 

Kementerian sedang di dalam proses untuk mewujudkan satu akta 

khusus untuk warga emas yang bertujuan untuk melindungi kebajikan 

dan hak asasi warga emas, memperkasa warga emas, ahli keluarga 

dan komuniti serta mewujudkan sistem sokongan kukuh kepada 

warga emas dan penjaga. Draf RUU warga emas dijangka akan 

dibentangkan di Parlimen pada penghujung tahun 2020. 

3) Projek Age-Friendly City  

Persiapan ke arah pencapaian status negara tua menjelang tahun 

2030 memerlukan komitmen dan perancangan daripada pelbagai 

pihak di setiap peringkat; dari Kerajaan Persekutuan ke Kerajaan 

tempatan, komuniti dan warga emas sendiri. Sehubungan itu, satu 

projek rintis untuk mewujudkan age-friendly city dengan kerjasama 

United Nations Development Programme (UNDP) sedang dirancang 

oleh Kementerian. Tujuan utama projek ini adalah untuk 

menggalakkan penglibatan penduduk dalam perancangan tempatan 

dan seterusnya mewujudkan persekitaran mesra warga emas.  

4)   Kajian Diagnostik Bagi Membentuk Model Penjagaan Warga 

Emas Jangka Panjang Yang Bersepadu dan Mampan di Malysia 

(Long Term Care) 

 Pertambahan bilangan warga emas secara tidak langsung 

meningkatkan kos penjagaan kesihatan dan kebajikan kepada warga 

emas. Justeru, satu kajian akan dijalankan bagi membentuk model 

Long Term Care yang mampan dan bersepadu merangkumi 

penjagaan formal dan tidak formal di setiap peringkat iaitu hospital, 

institusi, komuniti dan rumah terutamanya penjagaan berasaskan 

komuniti. 

5) Manakala di peringkat negara ASEAN, Malaysia telah menjadi fokal 

utama dalam pembangunan Regional Plan of Action to Implement The 

Kuala Lumpur Declaration on Ageing : Empowering Older Persons in 

ASEAN. 

PEMBERITAHUAN PERTANYAAN LISAN DEWAN RAKYAT 

MESYUARAT KEDUA, PENGGAL KEDUA 

PARLIMEN KEEMPAT BELAS 

 

PERTANYAAN : JAWAB LISAN 

DARIPADA : PUAN KASTHURIRAANI A/P PATTO 

[ BATU KAWAN ] 

TARIKH : 18 JULAI 2019 (KHAMIS) 

 

SOALAN NO.143 

  

Puan Kasthuriraani A/P Patto [ Batu Kawan ] minta MENTERI 

PEMBANGUNAN WANITA, KELUARGA DAN MASYARAKAT 

menyatakan apakah status SOP untuk permohonan perkahwinan kanak-

kanak menerusi mahkamah Syariah dan mahkamah anak negeri serta 

bilakah Akta Undang-undang (Perkahwinan dan Perceraian) 1976 akan 

dipinda untuk menetapkan 18 sebagai umur minima perkahwinan dan 

usaha untuk menghentikan perkahwinan sivil di bawah 18 tahun. 

JAWAPAN 

 

Tuan Yang di-Pertua, 

 

Dalam usaha Kerajaan menangani isu perkahwinan bawah umur, 

Kerajaan telah mengadakan beberapa siri sesi konsultasi dan 

perbincangan dengan pelbagai pihak seperti Kementerian/jabatan 

Kerajaan, ahli akademik, pakar hak asasi kanak-kanak, NGO, agamawan 

dan wakil Kerajaan negeri Sabah dan Sarawak.  

 

Bagi mengawal permohonan perkahwinan bawah umur orang Islam, 

Jabatan Kehakiman Syariah (JKSM) telah mewujudkan Prosedur Operasi 

Standard (SOP) Permohonan Kebenaran Nikah Bawah Umur sebagai 

panduan kepada Mahkamah Syariah seluruh Malaysia. SOP tersebut 

telah dibuat edaran secara rasmi kepada semua Jabatan Kehakiman 

Syariah Negeri (JKSN)/Mahkamah Syariah Negeri melalui edaran surat 

pekeliling Ketua Pengarah/Ketua Hakim Syarie JKSM bertarikh 

15 Oktober 2018. 

 

Berdasarkan makluman yang diterima daripada Jabatan Kemajuan Islam 

Malaysia (JAKIM), satu draf pindaan Akta Undang-Undang Keluarga 

Islam 1984 [Akta 303] sedang disediakan dengan meminda umur 

minimum perkahwinan kepada 18 tahun bagi perempuan serta dengan 

menjadikan tatacara-tatacara permohonan kebenaran untuk berkahwin di 

bawah had umur minimum sebahagian daripada pindaan Akta 303. Pada 

masa ini, sesi perbincangan dan libat urus bersama agensi-agensi masih 

diteruskan bagi memastikan pindaan yang dicadangkan adalah 

komprehensif dan dapat dikuatkuasakan secara berkesan kelak. Selain 

daripada itu, cadangan pindaan tersebut akan dibentangkan kepada 

negeri-negeri melalui Majlis Dialog dan Persidangan Penyelarasan 

Undang-Undang Syarak dan Sivil bagi mendapatkan pandangan dan 

maklum balas. Pindaan Akta ini akan dibentangkan di Parlimen setelah 

sesi rundingan dengan negeri-negeri dan pemegang taruh selesai 

dijalankan dan setelah draf pindaan dimuktamadkan oleh Jawatankuasa 

Teknikal Undang-Undang Syarak dan Sivil. 

Tuan Yang di-Pertua, 

 

Bagi perkahwinan orang bukan Islam pula, penelitian terperinci telah 

dibuat oleh Kementerian Dalam Negeri (KDN) terhadap cadangan 

pindaan Akta Membaharui Undang-Undang (Perkahwinan dan 

Perceraian) 1976 [Akta 164] bagi menaikkan had umur pendaftaran 

perkahwinan kepada 18 tahun. Pihak KDN mendapati bahawa tiada 

keperluan untuk meminda peruntukan berkaitan had umur pendaftaran 

perkahwinan di bawah Akta 164 kerana telah diperuntukkan dengan jelas 

had umur minimum pendaftaran perkahwinan bagi lelaki dan wanita iaitu 

18 tahun. Pengecualian hanya diberi kepada wanita berumur 16 dan 17 

tahun yang mendapat kebenaran daripada Ketua Menteri/Menteri Besar. 

Pengecualian ini walau bagaimanapun, akan ditangani melalui 

mekanisme kawalan yang akan dilaksanakan melalui penambahbaikan 

prosedur operasi standard (SOP) permohonan perkahwinan bawah umur.  

 

Tuan Yang di-Pertua, 

 

Sehubungan itu, saya ingin menyeru Ahli-Ahli Yang Berhormat supaya 

menyokong usaha Kerajaan ini agar kanak-kanak di Malaysia tidak lagi 

berkahwin pada usia muda dan potensi mereka dapat dikembangkan 

dengan sepenuhnya. Dengan ini, mereka juga dapat membuat pilihan 

yang lebih baik dalam hidup mereka nanti. 

  


